104學年度全國學生創意戲劇比賽
傳統偶戲類 傀儡戲組 國小組    高雄市-阿蓮國小
《討債(討數)》                        編劇：陳麗娟                     105.01.28
	《劇情大綱》
    錢員外是一個有錢人，將畢生的積蓄藏放在十個酒甕內，因為要出遠門辦事，請好友李大安幫忙顧家，並特別交待那十個酒甕，說是陳年好酒，莫讓下人偷喝了。誰知那十甕黃金被李大安私吞，錢員外氣憤生病致死，死後向李大安託夢說要討債。李大安心存誡心，提防錢員外回來討債，然而冥冥之中，一切有定數，李大安不義得來之錢財，最後也都化為烏有，而錢員外果然也將此債討回來了。
《角色人物》
錢員外、員外夫人、萬安、李大安、金蓮、李金童、報馬仔
張三、李四、媒人、先生(醫生)



	第一幕：出門辦代誌，好朋友來顧厝 
場  景：錢員外in兜的大門外


旁  白：錢員外是一個好額人，李大安是一個做穡人，因為李大安會曉做寡仔土水的工課，定定佇錢員外in兜行踏，講話誠投機，兩人慢慢仔著變成好朋友。
員外夫人：員外，你一個人佇遮憨神憨神，是佇咧創啥物？

錢員外：夫人，你共看，李大安這個人按怎？
員外夫人：伊這個人誠古意老實，做代誌嘛是誠骨力，按怎，伊毋是你的好朋友嗎？
錢員外：我是想講後個月咱欲出門，叫伊幫咱顧厝。你共看，咱一去三個月，抑無囝兒序細通交待，總是愛拜託一個會當信任的人幫咱看頭顧尾，萬不二，咱厝內迄十甕黃金若予人偷去，咱一世人的粒積，就化作烏有去。
員外夫人：你講的無毋著，咱就照你所按算的去做。
錢員外：好啦，你先去無閒你的。
（員外夫人落去，李大安出來）

李大安：員外，圍牆修好啦，抑閣有啥物代誌欲吩咐？
錢員外：是無啥吩咐，只是有一件代誌欲拜託你。
李大安：有啥物代誌tsu2你講，我若做會到，一定會盡力完成。
錢員外：啊著後個月我佮夫人兩人欲出門，厝裡賰(tshun)下跤手人爾，而且閣無人會交待得，所以想欲請你鬥相工，來幫我顧厝。
李大安：我掠準啥物大代誌，小事一叢，包在我的身上。
錢員外：啊對啦，有一件代誌愛請你特別注意。
李大安：是啥物代誌？

錢員外：啊著我有十甕的好酒，藏佇倉庫內底，驚我無佇厝的時陣，會予我的下跤手人偷啉了了，麻煩你愛共顧予好。
李大安：你放心做你出門，這十甕的好酒一定會好噹噹佇厝，等你轉來享受in的好滋味。
錢員外：按呢就萬事拜託喔！
李大安：哈哈哈！咱是好兄弟，講啥物拜託，安啦安啦！
（燈暗）                   第一幕結束

	第二幕：黃金變白酒，錢員外鬱卒而亡
場  景：錢員外in兜的庫房


旁  白：錢員外兩尪某放心出外去辦事，李大安盡忠職守替in顧厝，大小項代誌嘛攏足頂真處理，就按呢過了三個月，錢員外閣抑未轉來。
萬  安：大安gio5的，你又閣來巡庫房啊！ 
李大安：萬安你毋去做工課，閣佇遮lua7-lua7-so5,是毋是佇咧siau3想偷lim酒。
萬  安：你放心啦，我萬安雖然足愛lim酒，毋過就算佮天公借膽，我嘛毋敢偷lim阮員外的酒。
李大安：毋敢上好。
萬  安：我講大安gio5的，看你逐工攏來巡庫房，是毋是家己來遮偷lim酒。
李大安：你是咧烏白講啥物！
萬  安：若無，已經三個外月矣，為啥物我攏無鼻著酒味。若是好酒，一定逃袂過我這個好鼻獅的鼻。
李大安：這我嘛毋知，有可能是甕仔封了足密，芳味走未出來。
萬  安：無可能，甕仔較密嘛會芳。一定是你偷lim了矣，所以無味。
李大安：你莫閣佇遮烏白講啦，趕緊去做工課！
李大安(自言自語)：這個萬安痟痟、la-tian-la-tian，歸工攏siau3想欲lim酒，真正有夠害。不過，話講倒轉來，遮的酒嘛激(kik)誠久矣，為啥物會無芳味咧？
（李大安行入去倉庫，佇迄十甕的酒甕邊，鼻過來，鼻過去。）
李大安：嗯，閣真仔攏無芳味呢！我偷偷仔共拆開起來看覓。
（李大安共甕仔的封條拆開。）
李大安：咦！這是啥物？
旁  白：光iann3-iann3的黃金呈現佇李大安的眼前，當仔開始李大安是驚一tio5，但是慢慢仔一個想法浮起來伊的心肝頭。就按呢，閣過了成十工。
萬  安：唉！我這碼真正有夠可憐，逐工予人派去埕仔尾外掃土跤，無受重視閣減薪水。攏怪我這支喙無鎖螺絲-鉸無牢，共李大安講伊偷lim7員外的酒，伊著見笑轉受氣，共我發配邊疆…，唉！
萬  安（唱）：別人的性命，是鞏（khong7）金閣包銀，阮的性命無值錢，別人若開喙，是金言玉語，阮若是加講話，連鞭著出代誌…
（李大安出來。）
李大安：萬安，你工課毋做，佇遮唱山歌，一定是閣佇咧摸飛喔？
萬  安：我那有塊摸飛，我只是佇遮數唸（siàu-liām）阮員外當時欲轉來。
李大安：數唸歸數念，工課嘛是愛做。
萬  安：是、是，你講的著是。耶，講人人到，員外夫人恁你轉來矣。
（錢員外夫婦出來。）
錢員外：想未到，我無佇厝，萬安的遮爾數念（siàu-liām）我。
萬  安：員外，你毋知影喔！我逐工攏嘛佇咧想你當時轉來。
錢員外：是矣，我嘛想袂到會遷延甲三個外月。這三個外月，大安，你辛苦啊！
李大安：袂啦，袂啦！這是我應該做的代誌。對啦，員外、夫人恁一路趕轉來，一定足忝啊，應該先去洗一個身軀好好休睏才是。

錢員外：我袂忝啦，我這碼欲來看我的好酒有予人偷lim7去無，下暗欲khat寡仔來好好享受一下。
萬  安：是矣是矣！濕（sip）一下、濕（sip）一下偌好你敢知。
錢員外：萬安，你是毋是有偷lim7？
萬  安：無啦無啦！員外，我哪敢共你偷lim7酒。

錢員外：是嗎，我入來看覓。
（錢員外夫婦走進倉庫。）
錢員外：1、2、3、4、5、6、7、8、9、10，十甕無毋著，我共拆開來看酒有減無，（拆開酒甕查看）哪、哪、哪會按呢？
李大安：發生啥物代誌？
錢員外：大安，這十個甕仔底的，哪會攏是白酒？
李大安：攏是白酒無毋著啊，敢講你原底底的毋是酒？
錢員外：我，我，我的黃金，我的錢攏去了了矣…啊，啊…
（錢員外倒地）
眾  人：員外，員外…
（燈暗）
旁  白：錢員外心內明白，伊的錢予李大安佔有去矣，想講當初時品好是酒，這碼嘛是酒，想欲去告官一定是告袂贏，真正是-啞狗的硩死囝，有苦無塊講，伊愈想愈鬱卒，愈想愈鬱卒，無外久就破病來過身去矣。
              第二幕結束

	第三幕：李大安買房產，娶細姨生後生
場  景：李大安的房間


旁  白：李大安變好額了後，用錢員外的錢買袂少的土地、房產，因為無後生，所以閣娶一個細姨，就佇細姨欲生的前一工，李大安做眠夢。
錢員外：大安，大安。
李大安：員外，你來揣我創啥物?
錢員外：我來看你過得好無。
李大安：我，我，過得誠好啊！
錢員外：是矣，你是過得誠好，毋過你的田園，你的好日子，攏是對(ui3)我遮偷去的。
李大安：你、你莫按呢講，我知影我對不起你，毋閣你遐爾有錢…
錢員外：你貪財忘義，罔費我遐爾信任你，你一定會受著報應的。
李大安：報應？啥物、啥物報應？
錢員外：欠數還數，欠命還命，你欠我的這條數(siau3)，我一定會共你討轉來。
李大安：員外，你聽我解說，員外，員外…(躺回床上) 員外，你聽我解說，員外，員外…
金  蓮：大安，大安，你緊精神，我腹肚這碼足疼的。
李大安：是毋是欲生啊？
金  蓮：可能是啦，唉喲，足疼的啦，緊去叫產婆啦！
李大安：好，好，你稍忍耐一下，我來去叫，我隨來去叫。(起身向外走去)我欲做老父矣！我欲做老父矣！
金  蓮：唉喲，唉喲…我的腹肚足疼的，唉喲…。
（燈暗）                   第三幕結束
	第四幕：金童功成名就，欲娶相女為妻
場  景：李大安in兜的客廳


旁  白：金蓮幫李大安生一個白白、胖胖，又閣古錐的後生，李大安足歡喜的。毋當仔開始，李大安對細姨所生的這個後生蓋有戒心。毋過，講也奇怪，伊這個後生閣真正乖巧，而且蓋有才情，教學仔的先生攏呵咾伊是奇才，所以李大安慢慢仔著袂記得錢員外夢中討數的代誌矣。
李金蓮：大安，咱金童進京考試是去外久啊？我足數念伊的，自出世到這碼十八歲，第一遍離開厝遮爾遠，毋知影食有飽、穿有燒無？

李大安：你莫佇遐煩惱東煩惱西矣，為著這擺的京城考試，我已經開一大筆錢請人照顧伊，食住穿用攏有人款待矣，你閣佇煩惱彼（he）有的無的。
李金蓮：無法度，我是in老母呢，而且咱干若這個後生爾，我無煩惱伊欲煩惱啥人？
李大安：我真正無妳法，你愛煩惱，家己去煩惱。

（鞭炮聲響，報馬仔入來。）
李大安：報馬仔，是發生啥物大代誌？
報馬仔：眾人斟酌注意聽，好空的消息攏佇遮，恭喜夫人佮老爺，貴府少爺已經考著好功名，好功名。
     恭喜老爺，恭喜夫人，金童少爺考著七品大官，這碼對京城趕轉來，連鞭著欲到厝矣！

李大安：按呢誠好，按呢誠好。來，遮的銀兩予你做賞金。
報馬仔：多謝老爺，我報馬仔先來告退。

(報馬仔退，金童入來，張三李四隨後入來)

金  童：孩兒拜見阿爹阿娘。
金  蓮：金童，阿母的心肝仔囝，你真正有夠gau5的。
張三李四：大安，恭喜喲，恭喜！
李大安：多謝，多謝。
張  三：大安，恁兜的金童，真正是有夠才情，第一道考試著考著七品，實在無簡單。

李  四：毋過，遮爾有才情的囡仔，做一個七品官傷過拍損矣，現主時流行提錢買官來做，大安你抑無欠錢，不如開寡仔錢，幫你後生買一個較大的官來做。
李大安：真的抑是假的？
李  四：真的真的，而且，我閣會當幫你做中人，共恁紹介。

李大安：若是成功，我一定包一個大紅包共你多謝。

李  四：安啦安啦，包在我的身上，無問題，這碼，我就隨來去辦。
(張三李四退出。)

金  蓮：金童，你一路趕轉來，一定足忝矣齁，趕緊去洗身軀休睏。
金  童：好，阿爹阿娘，孩兒先來告退。

(金童離開)

旁  白：就按呢，李大安又閣開一筆錢幫in後生買一個五品官來做。
旁  白：俗語講，成家立業，先成家才立業，李大安看in後生前途一片光明，著開始發落後生的婚姻問題，請媒人去講親。
李大安：頂個月，我叫媒人去幫咱金童講親，到這碼毋知有下落無?

金  蓮：這著愛等媒人來才知。
媒人婆：老身來囉！天賜良緣人人有，郎才女貌無較輸；吉日良時入洞房，夫妻仝心家興旺。李大爺，李夫人，老身佇遮共恁請安。
李大安：媒人婆仔，我拜託你幫阮兜的金童去共相府千金講的親情，到底是有下落無?

媒人婆：李大爺，毌是我這個媒人無盡心盡力幫恁講親，我真正是有喙講甲無涎，毋過宰相大人目tsiu內底干若錢爾爾(nia7-nia7)。

李大安：這話是按怎講？
媒人婆：宰相講，金童公子是好人品無毋著，毋過相府的千金是伊的獨生女，無提出五千兩的黃金做聘金是無夠誠意的。
李大安：啥貨，五千兩。彼差不多是我全部的財產呢！
媒人婆：我嘛知影五千兩是無行無情，五千兩誰人負擔會起啊。
李大安：傷過苛頭啊，我看金童仔抑是娶別人好啦！
金  蓮：毋閣金童講伊干若欲娶相府的千金，若無，伊甘願無愛娶。

李大安：按呢予伊去做老孤khut8啦！
金  蓮：袂使啦，金童若無娶某生囝，咱李家就斷了香(hiunn)煙啊。
媒人婆：是矣，是矣！
李大安：嗯無，欲按怎？
媒人婆：我看我閣去相府走一逝(tsua7)，看宰相願意閣減寡無，若願意，我看李大爺你就勉為其難答應吧！
李大安：我是頂世人欠伊的喲，唉！好啦好啦，只要in願意減，咱就願意娶吧！真正是「有一好著無兩好，有新婦著無牛母」。
媒人婆：按呢好，按呢好，我著隨來去辦。
（燈暗）                       第四幕結束

	第五幕：完婚拜堂的前一工，金童病重身亡
場  景：李金童的房間


旁白：佇媒人婆的走tsong5之下，這叢婚事總算講定，毋過，李大安的財產也tshun無外濟囉！偏偏仔佇迄咧完婚的前幾工，金童開始破病，李大安用伊盡賰的錢來請醫生看病、食藥仔，毋過，嘛是毋啥路用。
金  蓮：先生啊，你一定愛共阮後生醫予好啦！
先  生：我盡力著是。
李大安：先生，請。
(先生幫金童節(tsat)脈看病。)
先  生：李老爺，借一步講話。
(先生和李大安行開去邊仔。)
李大安：到底是按怎？
先  生：李老爺，毋是我無愛共恁醫，貴府少爺已經無救矣，你準備辦後事吧！
金  蓮：啥物，哪會按呢啦！大安，欲按怎啦？
李大安：先生啊，你一定愛救阮後生啦，較濟錢攏無要緊。
先  生：毋過貴府少爺這個病已經是病入膏肓，你開閣較濟錢嘛無較tsuah8！
金  蓮：我毋管啦，你一定愛共阮救啦！
先  生：我講無救著是無救，毋相信，另請高明。(先生離開)
金  蓮：這是欲按怎、欲按怎才好啦！(低頭看金童) 大安，大安，毋好啦，金童無佇喘氣啊啦！
李大安：哪會按呢！
金  蓮：金童，你是阿母的心肝仔寶貝，你袂使死啦，金童。
(錢員外出現。)
錢員外：哈哈哈！哈哈哈！
李大安：錢員外你哪會佇遮？
錢員外：敢講你已經袂記得十八冬前，你偷我黃金的代誌。
李大安：我會記得，毋過遮的黃金已經開了了，欲還你嘛無法度矣？
錢員外：哈哈哈！哈哈哈！
李大安：錢員外你按呢笑是啥物意思？

錢員外：哈哈哈！你的後生就是代替我來討數的，所以你欠我的黃金，我已經討轉來矣。你欠我的這筆數，我討十八冬總算討轉來矣。哈哈哈！
旁  白：錢財人人愛，毋過，生不帶來，死帶不去。像李大安按呢貪財忘義，驚惶過日，到尾嘛是兩手空空，無較縒(bô-khah-tsua̍h)。咱人生在世，數十寒載(tsáinn)爾爾，錢財抑是夠用著好，心安理得較快活啦。
（燈暗）

